
ᒥᓂᔅᑕᐃᑦ ᓯᕗᒧᒋᐊᖅᑎᑦᓯᔪᑦ ᐱᓇᓱᐊᖅᑕᕗᑦ ᑐᕋᒐᖏᓐᓂ 
ᓯᕗᓪᓕᐅᔾᔨᒍᒪᓯᒪᔭᖏᓐᓂᒃ 

 
ᖁᕐᓗᖅᑐᖅ, ᓄᓇᕗᑦ (ᓯᑎᐱᕆ 9, 2007) - ᕿᒥᕐᕈᐃᒋᐊᕐᓂᖅ ᐱᓇᓱᐊᖅᑕᕗᑦ ᑐᕋᒐᖏᓐᓂ 
ᓯᕗᓪᓕᐅᔾᔨᒍᒪᓯᒪᔭᖏᓐᓂ ᐃᓕᖅᑯᓯᓕᕆᓂᕐᒧᑦ ᐱᕙᓪᓕᐊᔪᓕᕆᓂᕐᒧᓪᓗ ᐱᔾᔪᑎᐅᓗᐊᓚᐅᖅᑐᑦ ᒥᓂᔅᑕᐃᑦ 
ᐊᐅᓪᓚᖅᓯᒪᓪᓗᑎᒃ ᑲᑎᒪᒋᐊᖅᓯᒪᑎᓪᓗᒋᑦ ᓯᑎᐱᕆ 6-ᒥᒃ 8-ᒧᑦ, 2007. 
 
“ᑲᑎᒪᓂᕗᑦ ᒥᓂᔅᑕᐅᓪᓗᑕ ᕿᒥᕐᕈᐃᒋᐊᕈᓐᓇᖅᓯᓚᐅᖅᑐᒍᑦ ᒐᕙᒪᒃᑯᑦ ᐊᐅᓚᑕᖏᓐᓂᒃ, 
ᖃᓄᐃᓕᐅᖅᐸᓪᓕᐊᒍᑕᐅᓯᒪᓂᖏᓐᓂᒃ ᓯᕗᓪᓕᐅᔾᔭᐅᖁᓯᒪᔭᕗᑦ ᐱᓇᓱᐊᖅᑕᕗᑦ ᑐᕋᒐᑦᑎᓐᓂ ᐊᖅᑭᑦᓯᓪᓗᑕᓗ 
ᑐᑭᒧᐊᕈᑎᑦᓴᓂᒃ ᐊᑐᓕᖅᑎᑕᐅᕙᓪᓕᐊᓂᖏᓐᓄᑦ,” ᐅᖃᖅᓯᒪᔪᖅ ᓯᕗᓕᖅᑎ ᐸᓪ ᐅᑲᓕᖅ. 
“ᐃᑲᔪᖅᓱᐃᔪᐃᓐᓇᐅᔪᒍᑦ ᐃᓄᐃᑦ ᐱᖅᑯᓯᖏᑎᒍᑦ ᐅᑦᑐᕋᐅᑎᐅᓯᓐᓈᖅᑐᑎᒃ ᐱᓕᕆᐊᓂᒃ, 
ᐱᔭᕇᖅᑕᐅᖁᓪᓗᒋᑦ ᐊᔾᔨᒋᖏᑦᑐᓄᑦ ᖃᓄᖅᑐᕈᑎᑦ ᐱᕙᓪᓕᐊᔪᓕᕆᓂᕐᒧᑦ ᓴᓐᖏᓕᖅᐸᓪᓕᖅᑕᐅᖁᓪᓗᒋᓪᓗ 
ᑭᓇᐅᔭᓕᕆᓂᕐᒧᑦ ᐊᐅᓚᑦᓯᓂᐅᕙᑦᑐᑦ ᐱᓕᒻᒪᑦᓴᐃᒋᐊᖃᕐᓂᕐᓗ.” 
 
ᒥᓂᔅᑕᐃᑦ ᕿᒥᕐᕈᐃᓚᐅᖅᑐᑦ ᑲᔪᓯᑦᓯᐊᕐᓂᐅᓯᒪᔪᓂᒃ ᐃᓄᐃᑦ ᐱᖅᑯᓯᖏᑎᒍᑦ ᐅᑦᑐᕋᐅᑎᐅᓯᓐᓇᖅᑐᑎᒃ 
ᐱᓕᕆᐊᖑᓯᒪᔪᓂᒃ ᑲᖏᖅᑐᒐᐱᒻᒥ. ᑎᓕᓯᒋᐊᓚᐅᖅᑐᑦ ᐃᓕᖅᑯᓯᓕᕆᔨᒃᑯᓐᓂᒃ ᑲᒪᒋᔭᖃᕆᐊᒃᑲᓐᓂᖁᓪᓗᒋᑦ 
ᐊᓯᖏᓐᓂᒃ ᐃᓄᐃᑦ ᐱᖅᑯᓯᖏᑎᒍᑦ ᐱᓕᕆᐊᓂᒃ ᐸᕐᓇᐅᑎᖃᖁᓪᓗᒋᓪᓗ ᓄᓇᒥᒃ ᖃᓗᕋᐃᒋᐊᕐᓂᕐᒧᑦ 
ᓄᓇᕗᒻᒥ ᐱᖅᑯᓯᓕᕆᕝᕕᑦᓴᒧᑦ ᐊᒻᒪᓗ ᓄᓇᕗᒻᒥ ᓴᓇᔪᓕᕆᓂᕐᒧᑦ ᐱᓕᒻᒪᑦᓴᕐᕕᑦᓴᒧᑦ. 
 
ᑭᓇᐅᔭᓕᐅᕈᑕᐅᒍᓐᓇᖅᑐᓄᑦ ᖃᓄᖅᑐᕈᑎᑦ ᐅᓪᓗᒥᒧᑦ ᐊᖅᑭᑦᓱᖅᑕᐅᓯᒪᔪᑦ, ᓲᕐᓗ ᐅᔭᕋᕐᓂᐊᖅᑐᓕᕆᓂᕐᒧᑦ 
ᐃᖃᓗᓕᕆᓂᕐᒧᓪᓗ ᖃᓄᖅᑐᕈᑎᑦ, ᓴᖅᑭᒍᑕᐅᓯᒪᔪᑦ ᓄᑕᓂᒃ ᐱᕕᖃᕐᕕᑦᓴᐅᒍᓐᓇᖅᑐᓂᒃ 
ᐃᖅᑲᓇᐃᔭᖅᑕᖑᒍᓐᓇᖅᑐᓂᓪᓗ ᐊᕕᑦᑐᖅᓯᒪᕕᑦᑎᓐᓂ. ᒥᓂᔅᑕᐃᑦ ᑎᓕᓯᒋᐊᓚᐅᖅᑐᑦ 
ᐱᕙᓪᓕᐊᔪᓕᕆᔨᒃᑯᓐᓂᒃ ᐃᖏᕐᕋᔪᓕᕆᔨᒃᑯᓂᓪᓗ ᐱᔭᕇᖅᑕᐅᖁᓪᓗᒋᑦ ᐊᓯᖏᑦ 
ᖃᓄᖅᑐᕈᑎᓕᐊᖑᕙᓪᓕᐊᔪᑦ, ᖃᐅᔨᓴᕐᓗᑎᒃ ᓂᐅᕐᕈᑎᖃᖃᑦᑕᕈᓐᓇᕐᒪᖓᑕ ᕿᓯᓐᓂᒃ ᑲᓛᖡᑦ ᓄᓇᖓᓄᑦ, 
ᖃᓄᖅᑐᕈᑎᖃᕐᓗᑎᓪᓗ ᐳᓚᕋᑦᑐᓕᕆᓂᕐᒧᑦ ᐊᐅᓚᑦᓯᔨᐅᕙᑦᑐᓄᑦ ᐊᑭᑐᓗᐊᓕᕐᓂᖏᓐᓄᑦ 
ᓇᓪᓕᐅᒃᑯᒪᖃᕆᐊᖃᕐᓂᕐᒧᑦ ᐊᑭᓕᖅᓱᕆᐊᓕᖏᑦ. 
 
ᑲᑎᒪᑎᓪᓗᒋᑦ, ᒥᓂᔅᑕᐃᑦ ᓇᓗᓇᐃᖅᓯᒋᐊᖃᑦᑕᓚᐅᖅᑐᑦ ᐱᒻᒪᕆᐅᓂᖓᓂᒃ 
ᓴᙱᓕᖅᐸᓪᓕᖅᑕᐅᒋᐊᖃᕐᓂᖏᓐᓂᒃ ᑭᓇᐅᔭᓕᕆᓂᕐᒧᑦ ᐊᐅᓚᑦᓯᓂᐅᕙᑦᑐᑦ ᒐᕙᒪᒃᑯᓐᓂ ᑎᒥᖁᑎᖏᓐᓂᓗ 
ᑎᓕᓯᓪᓗᑎᓪᓗ ᐃᖅᑲᓇᐃᔭᖅᑎᓂᒃ ᐊᖅᑭᑦᓱᐃᖁᓪᓗᒋᑦ ᑲᑐᔾᔨᖃᑎᖃᕐᓗᑎᒃ ᐊᓯᖏᓐᓂᒃ 
ᐊᕕᑦᑐᖅᓯᒪᕕᐅᔪᓂᒃ, ᐃᓄᓐᓄᑦ ᑐᕋᖓᔪᓂᒃ ᐱᓕᒻᒪᑦᓴᐃᓂᕐᒧᑦ ᐱᓕᕆᐊᓂᒃ ᑭᓇᐅᔭᓕᕆᓂᕐᒧᑦ 
ᐃᖅᑲᓇᐃᔭᖑᒍᓐᓇᖅᑐᓄᑦ ᒥᓂᔅᑕᐃᑦ ᑎᓕᓯᒋᐊᓚᐅᕐᒥᔪᑦ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓂᒃ 
ᓇᓖᕋᕈᑎᑦᓴᓕᐅᖁᓪᓗᒋᑦ ᓯᕗᓂᑦᓴᑎᓐᓂ ᐊᐅᓚᑕᐅᓂᑦᓴᖏᓐᓂᒃ ᐊᖏᔪᑕᐅᓂᖅᓴᐃᑦ ᐱᓕᕆᐊᑦ 
ᓴᓇᔭᐅᒋᐊᓖᑦ ᐊᒻᒪᓗ ᐃᓪᓗᑦᓴᕈᔪᐃᑦ ᐅᒥᐊᕐᔪᐊᒃᑯᖅᑕᐅᖃᑦᑕᕐᓂᖏᑦ ᐱᕙᓪᓕᕈᑎᑦᓴᐅᒍᓐᓇᕐᓗᑎᒃ 
ᐊᖏᔪᑕᐅᓂᖅᓴᓄᑦ ᑐᕋᖓᓗᑎᒃ. 
 
ᒥᓂᔅᑕᐃᑦ ᕿᒥᕐᕈᐃᓚᐅᕐᒥᔪᑦ ᖃᓄᐃᓕᐅᕈᑕᐅᕙᓪᓕᐊᓯᒪᓂᖏᓐᓂᒃ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ, 
ᐊᑐᓕᖅᑎᑕᐅᕙᓪᓕᐊᓂᖓ ᐅᑭᐅᖅᑕᖅᑐᒥ ᐃᓪᓗᓕᕆᓂᕐᒧᑦ ᑭᓇᐅᔭᖅᑕᖑᓯᒪᔪᑦ ᐊᒻᒪᓗ ᓴᙱᓂᕐᓂᒃ 

ᐊᐅᓚᑦᓯᒍᓐᓇᓂᕐᒧᑦ ᑎᒍᓯᕙᓪᓕᐊᒐᓱᐊᕐᓂᖏᑦ ᓄᓇᕗᒻᒥᐅᑦ ᑲᓇᑕᒥᒃ. ᒥᓂᔅᑕᐃᑦ ᑎᓕᓯᒋᐊᓚᐅᖅᑐᑦ 
ᐃᖅᑲᓇᐃᔭᖅᑎᓂᒃ ᕿᒥᕐᕈᒋᐊᖁᓪᓗᒋᑦ ᐊᓐᓂᐊᕐᕕᓕᐊᖅᑐᑎᒃ ᐊᐅᓪᓚᐸᑦᑐᓄᑦ ᐊᑐᐊᒐᖏᓐᓂᒃ, 
ᐊᓐᓂᐊᓯᐅᖅᑎᓂᒃ ᐃᖅᑲᓇᐃᔭᖅᑎᑕᕋᓱᐊᖃᑦᑕᓂᕐᒧᑦ ᐱᓯᒪᑯᑕᒐᓱᐊᖃᑦᑕᓂᕐᒧᓪᓗ ᖃᓄᖅᑐᕈᑎᒥᒃ ᐊᒻᒪᓗ 
ᑭᒃᑯᓕᒪᓄᑦ ᐊᓐᓂᐊᖃᕐᓇᖏᑦᑐᓕᕆᓂᕐᒧᑦ ᖃᓄᖅᑐᕈᑎᒥᒃ. ᒥᓂᔅᑕᐃᑦ ᑎᓕᓯᒋᐊᓚᐅᖅᑐᑦ ᐃᖅᑲᓇᐃᔭᖅᑎᓂᒃ 
ᐸᕐᓇᐸᓪᓕᐊᖁᓪᓗᒋᑦ ᐃᒥᐊᓗᓗᐊᖃᑦᑕᓂᕐᒧᑦ ᐊᔪᓕᕈᑎᖃᖅᓯᒪᔪᓄᑦ ᐸᓂᖅᓯᕕᑦᓴᒥᒃ ᐃᑲᔪᕋᓱᐊᕐᓂᒧᓪᓗ 
ᐱᓕᕆᐊᖑᒍᓐᓇᖅᑐᓂᒃ. 
 
ᒥᓂᔅᑕᐃᑦ ᐃᑲᔪᖅᓱᐃᓚᐅᖅᑐᑦ ᐸᕐᓇᐅᑎᓂᒃ ᐊᑐᓗᐊᕈᓐᓃᕐᓂᖅᓴᐅᒐᓱᐊᕐᓂᕐᒧᑦ ᐅᖅᓱᐊᓗᓐᓂᒃ. ᒥᓂᔅᑕᐃᑦ 
ᐊᖏᓚᐅᖅᑐᑦ ᓇᒻᒥᓂᖅ ᐊᖏᕐᕋᖃᖅᑎᐅᔪᑦ ᐅᑎᖅᑎᑦᓯᕕᐅᖃᑦᑕᕈᓐᓇᕐᓗᑎᒃ ᐅᒻᒪᖅᑯᑎᓂᒃ 
ᐊᑐᓗᐊᑦᑕᐃᓕᒪᓂᕐᒧᑦ ᐊᕝᕙᓪᓗᐊᖏᑦ ᐱᐅᓯᕙᓪᓕᖅᑎᑦᓯᒋᐊᕐᓂᕐᒧᑦ ᐅᑎᕐᕕᐅᖃᑦᑕᕈᓐᓇᖅᓯᓗᑎᒃ 
ᑎᑭᐅᑎᓯᒪᔪᓄᑦ 41000-ᓄᑦ. 
 
ᑲᑎᒪᒋᐊᖅᓯᒪᓚᐅᖅᑎᓪᓗᒋᑦ ᓄᓇᓕᓐᓂ ᑲᑎᒪᖃᑎᖃᓚᐅᕐᒥᔪᑦ ᓂᕆᕕᔾᔪᐊᖃᑎᖃᖅᑐᑎᓪᓗ ᖁᕐᓗᖅᑐᒥ 
ᑐᙵᓱᑦᑎᑦᓯᔨᐅᓪᓗᓂ ᒪᓕᒐᓕᐅᖅᑎ ᔪ ᐊᓚᓐ ᐃᕝᔭᒍᑕᐃᓚᒃ ᐊᒻᒪᓗ ᒪᐃᔭ ᑎᐅᕆᒃ ᐸᐅᕗ. 
 
ᐊᑐᓂᑦ ᐱᓕᕆᐊᓅᖓᔪᑦ ᐅᖃᐅᓯᐅᒋᐊᒃᑲᓐᓂᓛᖅᑐᑦ ᓇᓗᓇᐃᔭᖅᓯᒪᒋᐊᕐᓗᑎᒃ ᒥᓂᔅᑕᐃᑦ 
ᑎᓕᓯᒋᐊᕈᑎᒋᓯᒪᔭᖏᑦ. 
 

-30- 
 
ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᐅᒍᓐᓇᖅᑐᑦ: 
ᕙᓐᑎ ᕼᐊᓗᓇᓐ 
(867) 975-6046 

